
QUARTO.








Con chesto revocaie lo leuretiello

E quanno l’appe tanto pò leiuto

Che perzò nce haverria lo cellevriello

Onne auto letterummeco saputo, 

Ashiaie che de mortella, e de rosiello

La porva (ò bello miedeco saputo)

Da pò ch’ontato haveva vuoglio rosato

Se semmenava à chello mbrognolato.



Accossi tanno de no cierto Losa

A la poteca no fegliulo iette, 

Ed accattaie subbeto onne cosa

Secunno che deceano le lizzette, 

Carmosina l’ontaie tutta piatosa

E pò lo pane cuotto le facette:

Conciato ch’era cosa prencepale

Con aglie, ed vuoglio, arecheto, acqua, e sale,



Carmosina perzì se fece ontare

Da n’autra vaiassella peccerella

E la matina se fece trovare

E ncirecìata, e netta, e ianca, e bella, 

E tutte quante fece po scetare

Che ancora ncielo nce parea na stella,

Comm’à dicere mo propio à chell’hora,

Che no Toscano decerria l’aurora,



E iero tutte quante à ngaudiare

Accossine nchell’hora mateniello

Ca tiempo non ncè fò d’apparecchíare,

Pè fare festa è quarche banchetiello

A la tornata fece cocenare

Lo patrone doie torza, e no sciosciello, 

E po facette à tavola sedere

A canto ad isso Ciullo, e à la moglíere. 

